Antur yr Actau


Alla i ddim credu hyn!
Actau pennod 12, adnod 1 – 18
Mae yna ddwy enghraifft o bobl yn methu credu eu llygaid yn y rhan yma o’r Actau.

1. Pedr: 

Druan ohono fo – yn y carchar, ac yn colli allan ar ddathliadau Gŵyl y Bara Croyw. Colli allan felly ar y cyfle i gofio digwyddiadau dydd Gwener y Groglith a Sul y Pasg yng nghwmni ei ffrindiau yn Jerwsalem. Mae’n debyg bod yr hanes yma yn digwydd tua 10 mlynedd ar ôl y Croeshoeliad. Ond mae Pedr yn dawel ei fyd, ac yn llwyddo i fynd i gysgu’n drwm yn ei gell er ei fod wedi ei gadwyno i ddau filwr a dau arall yn gwarchod y fynedfa.  Roedd yn cysgu mor drwm fel bod yr angel gafodd ei anfon gan Dduw i’w gynorthwyo yn methu â’i ddeffro heb ei bwnio’n galed! Doedd dim byd yn gentile yn yr angel hwn.  Mae’n olygfa ddoniol – Duw yn cynnig dihangfa a Pedr yn cysgu fel twrch! Dydy Pedr ddim yn gallu credu beth sy’n digwydd iddo, mae’n meddwl mai breuddwyd ydy’r cyfan. Dychmyga’r  sefyllfa – Pedr yn sefyll rhwng cwsg ac effro, a’r angel yn gorfod ei drin fel plentyn bach a dweud wrtho am wisgo fesul dilledyn.   Ac ar ôl dianc o’r carchar mae  Pedr yn dal yn gobsmacked  achos pwy fyddai’n credu ei fod wedi dod yn rhydd o gadwynau,  wedi mynd heibio dau set o warchodwyr, a’r porth haearn trwchus oedd yn amddiffyn mynedfa’r carchar. Mae’r angel y diflannu a dyna pryd mae Pedr yn dod ato’i hun ac yn sylweddoli bod hyn wedi digwydd go iawn. 

2. Y Criw oedd yn gweddïo dros Pedr:

Roedd tŷ Mair, mam Ioan Marc yn cael ei ddefnyddio fel man cyfarfod i Gristnogion Jerwsalem.  Y noson dihangodd Pedr o’r carchar roedd cyfarfod gweddi yno. Pan atebodd Rhoda y forwyn y drws a chlywed llais Pedr baglodd hi i fyny’r grisiau, wedi cynhyrfu cymaint nes bod hi wedi anghofio agor y drws i Pedr, a’i adael yn sefyll y tu allan!   Dychmyga!   Pedr yn dal i guro ar y drws isio dod i mewn, a’i ffrindiau y tu mewn yn dadlau gyda Rhoda “Ti’n drysu.  Mae hynny’n amhosib, mae Pedr yn y carchar!” Chaos llwyr.  Ond o’r diwedd mae rhywun yn agor y drws ac mae Pedr yn cael cyfle i ddweud beth sy wedi digwydd – ac yn gofyn iddyn nhw rannu’r newyddion gyda Iago a’r credinwyr eraill.  
Rhyfedd te! Roedd y ffrindiau yma wedi bod yn gweddïo dros Pedr ac eto cawson nhw’r sioc ryfedda wrth weld Pedr wrth y drws. Cael sioc wrth weld fod Duw yn ateb gweddïau.  Mae’n rhyfedd bod ni’n cael cymaint o drafferth i gredu addewidion Duw!
A dw i newydd sylweddoli bod rhywun arall yn methu credu eu llygaid y bore hwnnw – y milwyr oedd ar ddyletswydd yn y carchar y noson honno! 
I ble aeth y carcharor, a sut?

